
ⵜⴰⵖⵍⴼⵜ ⵉⵣⴷⵉⵏ ⴷ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ  

ⵏ ⵍⴱⴰⵏⴽ ⵏ ⵍⵎⵖⵔⵉⴱ 

 
 

ⵜⴰⵣⵡⵓⵔⵜ 
 

ⵍⴱⴰⵏⴽ ⵏ ⵍⵎⵖⵔⵉⴱ, ⵉⵜⵜⴰⵡⴱⴷⴰⵔⵏ ⵖⵔ ⴷⴰⵜ ⵙ « ⵍⴱⴰⵏⴽ », ⵉⵡⴰⵜⵜⵙ ⴰⴷ ⵉⵃⴹⵓ ⵉⵍⵓⴳⵏⵏ ⵉⵏⵖⴷⵏ ⴳ 

ⵢⵉⴳⵔ ⵏ ⵜⵣⴷⴳⵉ ⴷ ⵜⵖⴰⵔⴰ ⴳ ⵜⵙⵏⵙⵉ ⵏ ⵉⵎⵓⵙⵙⵓⵜⵏ ⵏⵏⵙ, ⴰⵡⴷ ⴳ ⵓⵙⴰⵜⵉ ⵏ ⵉⵎⵢⴰⵙⵙⴰⵜⵏ ⵏⵏⵙ 

ⵉⴳⵯⵏⵙⴰⵏⵏ ⴷ ⵡⵉⵏ ⴱⵕⵕⴰ, ⴳ ⵓⵙⵡⵉⵔ ⴰⵏⴰⵎⵓⵔ ⴷ ⵓⴳⵔⴰⵖⵍⴰⵏ. 

ⴰⵔ ⵉⵙⵙⵓⵖⵓⵏ ⵙ ⵓⵣⵣⴳⵉⵔ ⴷ ⵜⵙⵏⵙⵉ ⵏ ⵢⴰⵏ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ 

ⵉⵏⵎⴰⵍⴰⵏ, ⵉⵎⵙⴰⵙⴰⵏ ⴷ ⵉⵎⵓⵙⵙⵓⵜⵏ ⵏⵏⵙ. 

ⴰⵔ ⵉⵙⴷⴷⵉⴷ ⵙ ⵜⵖⴰⵔⴰⵙⵜ ⴰⴷ ⴰⵎⵏⵣⴰⵢ ⵏ « ⵓⵎⵙⵓⵔⵓⴼ ⵉⴳⴰⵏ ⴰⵎⵢⴰ » ⴳ ⵓⴱⴰⵔⴰⵣ ⵏ ⵓⵙⴳⵓⴼⵙⵓ ⴷ 

ⵓⵙⵢⴰⴼⴰ ⵏ ⵢⵉⴹⵉⵚ, ⵉⵏⵏⴰ ⴽⴰ ⴳⴰⵏ ⵡⴰⵏⴰⵡⵏ ⵏⵏⵙ, ⴳ ⵇⵇⴰⵃ ⵉⵎⵓⵙⵙⵓⵜⵏ ⵏⵏⵙ ⴷ ⵜⵉⴳⵜⵜ ⵏ ⵉⴼⵔⴷⴰⵙ ⵏⵏⵙ, 

ⴷ ⵡⴰⵢⵢⴰⵡⵏ ⴷ ⵜⵙⵏⵓⵔⴰⵢⵉⵏ. 

ⴰⵔ ⵜⵙⵡⵓⵔⵓ ⵃⵎⴰ ⴰⴷ ⵎⵙⴰⵙⴰⵏ ⵉⵎⵓⵙⵙⵓⵜⵏ ⵏⵏⵙ ⴷ ⵉⵙⴱⴷⴰⴷⵏ ⵓⵍⴳⵉⵏⵏ ⴷ ⵉⵎⴰⴷⴷⴰⵙⵏ ⵉⵥⵍⵉⵏ ⵙ 

ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⴷ ⵓⵙⵢⴰⴼⴰ ⵏ ⵢⵉⴹⵉⵚ. 

 

ⴰⵎⵏⵏⵉ ⴰⵎⵣⵡⴰⵔⵓ: ⴰⵙⴽⴽⵉⵏ  

 
ⵜⴳⴰ ⵜⵙⵔⵜⵉⵜ ⴰⴷ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⴰⵣⵣⴳⵉⵔ ⵏ ⵓⵎⵏⵏⵉ 16 ⵏ ⵓⵙⵍⴳⵏ ⵏ ⵜⵖⵓⴷⵉ ⴷ ⵜⵖⴰⵔⵉⵡⵉⵏ ⵏ ⵍⴱⴰⵏⴽ ⵏ 

ⵍⵎⵖⵔⵉⴱ. ⵜⵡⴰⵜⵜⵙ ⴰⵙⵏⵎⵍ ⵏ ⵉⵎⵏⵣⴰⵢⵏ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⴷ ⵓⵙⴷⵓⵙ ⵏ ⵜⵉⵍⴰⵍⵉⵏ ⴷ ⵜⵎⵙⵜⴳⴳⴰⵔⵉⵏ ⵏ 

ⵍⴱⴰⵏⴽ, ⴷ ⵉⴳⵔⴰⵡⵏ ⵏ ⵓⵏⴱⴰⴹ ⵏⵏⵙ, ⴷ ⵉⵎⵙⵡⵓⵔⵉⵢⵏ ⵏⵏⵙ ⴷ ⵜⵓⴳⵜⵜ ⵏ ⵜⴼⵓⵍⵉⵏ ⵏⵏⵙ ⵜⵉⵎⴷⵔⴰⵡⵉⵏ. 

ⴰⴳⴷⵓⴷⴰⵏ 

 

ⴰⵎⵏⵏⵉ 2 : ⵉⵙⵏⵎⵍⵏ 

 

1. ⴰⵙⴱⴷⴷⵉ ⵏ ⵓⵙⴳⵓⴼⵙⵓ ⴷ ⵓⵙⵢⴰⴼⴰ ⵏ ⵢⵉⴹⵉⵚ. 
 

ⵙ ⵓⵎⵙⴰⵙⴰ ⴷ ⵜⵓⵎⴰⵢⵉⵏ ⵏ ⵓⵎⵏⵏⵉ 3 ⵏ ⵓⵙⵍⴳⵏ 46-19 ⵉⵥⵍⵉⵏ ⵙ ⵓⴳⵔⴰⵡ ⴰⵏⴰⵎⵓⵔ ⵏ ⵜⵣⴷⴳⵉ ⴷ ⵡⴰⵔⴰⵢ 

ⴷ ⵓⵙⴱⴷⴷⵉ ⵏ ⵓⵙⴳⵓⴼⵙⵓ, ⵢⵓⵎⴰ ⵓⵙⵏⵎⵍ ⵏ ⵓⵙⴳⵓⴼⵙⵓ ⴰⵙⵓⵜⵔ ⵏⵉⵖ ⵜⴰⵢⵢⵉⵀⵜ ⵏ ⵉⵙⴽⴰⵏⵏ, ⴷ ⵉⵇⴰⵡⵍⵏ, 

ⴷ ⵉⵎⵉⵔⵓⵜⵏ ⵏⵉⵖ ⵉⴱⵖⵓⵔⵏ ⵢⴰⴹⵏ, ⵙⵍⴰⵡⴰⵏ ⴰⴽⴽⵯ, ⵉ: 

- ⵉⴳⵉ ⵏⵉⵖ ⵜⴰⴳⵯⵉⵜ ⵏ ⴽⵔⴰ ⵏ ⵜⵡⵓⵔⵉ ⵉⴽⵛⵎⵏ ⴳ ⵜⵙⵖⵏⵜ ⵏⵏⵙ; 

- ⵉⴳⵉ ⵏⵉⵖ ⵜⴰⴳⵯⵉⵜ ⵏ ⴽⵔⴰ ⵏ ⵜⵡⵓⵔⵉ ⵏⵏⴰ ⵜⵙⵙⵀⵡⵏ ⵜⵙⵖⵏⵜ ⵏⵏⵙ ⵏⵉⵖ ⵜⵣⵎⵔ ⴰⴷ ⵜⵜ 

ⵜⵙⵙⵀⵡⵏ ⵎⵇⵇⴰⵔ ⵓⵔ ⵜⴽⵛⵉⵎ ⴳ ⵜⵡⵓⵔⵉⵡⵉⵏ ⵏⵏⵙ; 

- ⴰⵙⵓⴼⵖ ⵏ ⴽⵔⴰ ⵏ ⵜⵖⵜⴰⵙⵜ ⵏⵉⵖ ⵜⵉⴽⴽⵉ ⵏ ⴽⵔⴰ ⵏ ⵜⴰⵏⵏⴰⵢⵜ ⵜⵓⵎⵏⵉⴳⵜ ⵏⵉⵖ ⵜⴰⵔⵓⵎⵏⵉⴳⵜ. 

ⵢⵓⵎⴰ ⵓⵏⴰⵎⴽ ⴰⴷ ⴰⵡⴷ ⴰⵣⵏⵏⵉⵔ ⵏ ⵓⵙⵢⴰⴼⴰ ⵏ ⵢⵉⴹⵉⵚ, ⴰⴷ ⵜ ⵉⴳⴰⵏ ⴷ ⵉⵖ ⵙⵖⵍⵍⴰⵏ ⵉⵎⵙⵡⵓⵔⵉⵢⵏ ⵏ ⵍⴱⴰⵏⴽ 

ⵉⴹⵉⵚ ⵏⵏⵙⵏ ⴰⵏⵉⵍⴰⵡ ⵏⵉⵖ ⴰⵎⵔⴷⵓ, ⵙ ⵜⴳⵯⵎⴰⵏⵉⵜ ⵏⵏⵙⵏ ⵉ ⵍⴱⴰⵏⴽ, ⵃⵎⴰ ⴰⴷ ⴰⵎⵥⵏ ⵏⵉⵖ ⴰⴷ ⵉⵔⵉⵏ ⴰⴷ ⴰⵎⵥⵏ 

ⴽⵔⴰ ⵏ ⵉⴱⵖⵓⵔⵏ ⵉ ⵓⵎⵉⴹⴰⵏ ⵏⵏⵙⵏ ⴰⵏⵉⵎⴰⵏ ⵏⵉⵖ ⵉ ⵓⵎⵉⴹⴰⵏ ⵏ ⵡⵉⵢⵢⴰⴹ ⵢⴰⴹⵏ, ⵏⵏⴰ ⵉⵔⴰ ⵉⴳ ⵜ ⵓⴳⴰⵎⴰ ⵏ 

ⵉⴱⵖⵓⵔⵏ ⴰⴷ. 

2. ⴰⵏⴰⵡⵏ ⵏ ⵓⵙⴳⵓⴼⵙⵓ 

ⵉⵥⴹⴰⵕ ⵓⵙⴳⵓⴼⵙⵓ ⴰⴷ ⵢⵉⵍⵉ ⵙ ⵡⴰⵏⴰⵡⵏ1 ⴰⴷ: 

• ⵜⵓⴷⵎⴰⵡⵉⵏ  

ⵣⴷⵉⵏⵜ ⵜⵓⴷⵎⴰⵡⵉⵏ ⴷ ⵜⵉⴽⴽⵉ ⵏ ⵉⴱⵖⵓⵔⵏ ⵉ ⴰⵢⵜ ⵓⵅⴰⵎ ⴷ ⵉⵎⴷⴷⵓⴽⴽⴰⵍ, ⵎⵇⵇⴰⵔ ⵥⴹⴰⵕⵏ ⴰⴷ ⵜⵜⵏ 

ⵙⵜⴰⵀⵍⵍⴰⵏ ⴳ ⵎⴰⴷ ⵉⵥⵍⵉⵏ ⵙ ⴽⵔⴰ ⵏ ⵉⴳⵉ. ⴰⵔ ⵉⵍⵎⵎⴰ ⵉⵜⵜⵚⵉⵃⵉ ⵉ ⵎⵉⴷⴷⵏ ⴰⴷ ⴽⵔⴰ ⵏ ⵓⴱⵖⵓⵔ ⵉⴳⴰⵏ 

ⵜⴰⵢⴰⴼⵓⵜ ⵏ ⵉⵎⵢⴰⵙⵙⴰⵜⵏ ⵉⵏⵉⵎⴰⵏⵏ ⵢⴰⵥⵏ ⴷ ⵡⵓⴳⴳⵉⴷ ⴰⵎⵏⵜⴰⵢ, ⴳ ⵓⴷⵖⴰⵔ ⵏ ⵓⵙⵓⵜⴳ ⴰⵎⵙⵖⴰⵔⵓ ⵏ 

ⵜⵣⵎⵎⴰⵔ ⵏⵏⵙⵏ ⴷ ⵜⵙⵓⴳⴰⵔ ⵏⵏⵙⵏ. 

• ⵜⵓⴷⵎⴰⵡⵉⵏ ⵙ ⵉⵎⵢⴰⵙⵙⴰⵜⵏ 

ⴳⴰⵏⵜ ⵜⵓⴷⵎⴰⵡⵉⵏ ⵙ ⵉⵎⵢⴰⵙⵙⴰⵜⵏ ⵢⴰⵏ ⵡⴰⵏⴰⵡ ⵏ ⵜⵓⴷⵎⴰⵡⵉⵏ ⵉⵥⵍⵉⵏ ⵙ ⵉⵎⵢⴰⵙⵙⴰⵜⵏ ⴷ ⵜⵡⵊⴰ ⵏⵉⵖ 

ⵉⵎⵢⴰⵙⵙⴰⵜⵏ ⴷ ⵉⵎⴷⴷⵓⴽⴽⴰⵍ ⵢⴰⵥⵏ ⵏⵉⵖ ⵉⵎⵢⴰⵙⵙⴰⵜⵏ ⴷ ⵉⴳⵎⴰⵎⵏ ⵏ ⴽⵔⴰ ⵏ ⵜⵔⴰⴱⴱⵓⵜ (ⵣⵓⵏ ⴷ 

ⵉⵎⵢⴰⵙⵙⴰⵜⵏ ⵏ ⵡⴰⵏⵙⴰ, ⵏⵉⵖ ⴰⵥⵓⵕ, ⵏⵉⵖ ⵜⴰⵙⵔⵜⵉⵜ ⵏⵉⵖ ⴰⵙⴳⴷ). 

• ⵜⵜⴷⵡⵉⵕⴰ : 

ⵜⵜⴷⵡⵉⵕⴰ ⵉⴽⵛⵎ ⴳⵉⵙ ⵓⵇⴰⵡⵍ, ⵏⵉⵖ ⵜⵉⴽⴽⵉ, ⵏⵉⵖ ⵉⵎⵉⵥ, ⵏⵉⵖ ⵜⵓⵜⵜⵔⴰ ⵏ ⴽⵔⴰ ⵏ ⵓⴱⵖⵓⵔ ⵏⵏⴰ 

ⴽⴰ{ⵉⴷⵔⵉⵎⵏ, ⵏⵉⵖ ⴽⵔⴰ ⵏ ⵓⵊⵎⵉⵍ, ⵏⵉⵖ ⴽⵔⴰ ⵏ ⵜⵔⵣⵣⵉⴼⵜ, ⵏⵉⵖ ⴽⵔⴰ ⵏ ⵓⵕⵟⵟⴰⵍ, ⵏⵉⵖ ⴽⵔⴰ ⵏ 

 
1 ⵍⵍⴰⵏ ⵉⵙⵏⵎⵍⵏ ⴱⴰⵀⵔⴰ ⵉⵣⵓⵣⵣⵔⵏ ⴳ ⴽⵔⴰ ⵏ ⵜⵏⵜⴰⵎⵉⵏ ⵉⵥⵍⵉⵏ. 

 



ⵜⵖⵓⵔⵉ,..) ⵙ ⵜⵖⴰⵔⴰⵙⵜ ⵜⴰⵔⵓⵍⴳⵉⵏⵜ ⵉⵎⵣⴰⵔⴰⵢⵏ ⴷ ⵜⵖⴰⵔⴰ. 

 
 
 



 
 
 

• ⴰⵃⵡⵡⵙ 

 
 

 

 

 

ⴰⵃⵡⵡⵙ ⵉⴽⵛⵎ ⴳⵉⵙ ⵉⵎⵉⵥ ⵡⴰⵔⵓⵍⴳⵉⵏ ⵏ ⵡⴰⵢⴷⴰ ⵏⵉⵖ ⵉⴷⵔⵉⵎⵏ, ⵉ ⵢⵉⵅⴼ ⵏⵏⵙ ⵏⵉⵖ ⵉ ⵡⵉⵢⵢⴰⴹ, 

ⵎⵏⵉⴷ ⵏ ⴽⵔⴰ ⵏ ⵓⵊⵎⵉⵍ, ⵍⵍⵉ ⵏⵏ ⵉⵜⵜⵡⴰⵍⴰ ⴽⵔⴰ ⵏ ⵡⵓⴳⴳⵉⴷ ⵉⵙⵡⵓⵔⵓⵢⵏ ⴳ ⴽⴱⴰⵏⴽ. 

• ⵜⴰⴷⴷⴰⴱⴰⵔⵜ 
 

ⵜⴰⴷⴷⴰⴱⴰⵔⵜ ⵉⴽⵛⵎ ⴳⵉⵙ ⵉⵎⵉⵥ ⵉ ⵢⵉⵅⴼ ⵏⵏⵙ ⵏⵉⵖ ⵉ ⵡⵉⵢⵢⴰⴹ, ⵎⵏⵉⴷ ⵏ ⴽⵔⴰ ⵏ ⵓⴱⵖⵓⵔ, ⵏ ⴽⵔⴰ ⵏ 

ⵓⵙⴳⵎⴹ, ⵏⵉⵖ ⴽⵔⴰ ⵏ ⵓⵙⵏⵖⵎⵙ, ⵏⵉⵖ ⴽⵔⴰ ⵏ ⵡⴰⵢⴷⴰ, ⵏⵉⵖ ⴽⵔⴰ ⵏ ⵉⴷⵔⵉⵎⵏ, ⴱⵣⵣⴻⵣ, ⵏⵉⵖ ⵙ 

ⵜⵖⴰⵔⴰⵙⵜ ⵏ ⵉⵙⴷⵉⴷⴷⵉⵢⵏ, ⵏⵉⵖ ⵙ ⵜⵖⴰⵔⴰⵙⵜ ⵏ ⵜⴰⴷⴱⵔⵜ. 

• ⵜⵉⴼⵔⵉ ⵏ ⵓⵙⵙⵓⵀⵏ 

ⵜⵉⴼⵔⵉ ⵏ ⵓⵙⵙⵓⵀⵏ ⵜⴳⴰ ⵢⴰⵜ ⵜⴼⵔⵉ ⵉⵏⵜⵍⵏ ⵏⵖ ⵜⴰⵔ ⴰⵣⵔⴼ ⵉⵜⵜⵓⴳⴰⵏ ⵙ ⵜⴱⵖⵓⵔⵜ ⵉ ⵓⵎⵙⴽⴰⵔ 

ⴰⴳⴷⵓⴷⴰⵏ, ⵃⵎⴰ ⴰⴷ ⵉⵙⵙⵓⵀⵏ ⴰⴽⵛⵛⵓⵎ ⵙ ⵢⴰⵜ ⵜⵏⴰⴼⵓⵜ ⵏⵖ ⴰⵣⵣⵔⴰⴱ ⵏ ⵜⵎⴳⴳⴰ ⵜⵉⵎⵙⵙⵓⴳⵓⵔⵉⵏ, 

ⵏⵏⴰ ⵉⴳⴰⵏ ⴰⵣⵔⴼ ⵏ ⵓⵏⵏⴰ ⵉⴼⵔⵔⵓⵏ. 

 

 

ⴰⵎⵏⵏⵉ 3 : ⴰⵏⵙⴰ 

 

ⵜⴽⴽⴰ ⵜⵙⵔⵜⵉⵜ ⴰⴷ ⵅⴼ ⵉⴳⵎⴰⵎⵏ ⵏ ⵓⵙⵇⵇⵉⵎ, ⴷ ⵍⵡⴰⵍⵉ, ⴷ ⵓⵏⵎⵀⴰⵍ ⴰⵎⴰⵜⴰⵢ, ⴰⵡⴷ ⵅⴼ ⵜⵓⴳⵜⵜ ⵏ ⵉⵎⵙⵡⵓⵔⵉⵢⵏ 

ⵏ ⵍⴱⴰⵏⴽ, ⴰⴷ ⵜⵏ ⵉⴳⴰⵏ ⴷ ⵉⵎⵙⵡⵓⵔⵉⵢⵏ ⵉⵏⴰⴳⵔⴰⵡⵏ, ⴷ ⵉⵎⵙⵡⵓⵔⵉⵢⵏ ⵉⵍⵍⴰⵏ ⴳ ⵓⵙⵓⵔⵙ ⵏ ⵓⴹⴼⴰⵕ, ⴷ 

ⵉⵎⵙⵡⵓⵔⵉⵢⵏ ⵉⵏⵎⵖⵓⵏⵏ ⵏⵉⵖ ⵓⴳⴳⵉⴷⵏ ⵉⴹⴼⴰⵕⵏ ⵉ ⵍⴱⴰⵏⴽ ⴷ ⵉⵎⵙⵡⵓⵔⵉⵢⵏ ⵉⵎⵙⴰⵏⵓⵏⵏ. 

ⵜⴳⴰ ⵜⵙⵔⵜⵉⵜ ⴰⴷ ⵜⵓⵛⵛⵉⵍⵜ ⵅⴼ ⵉⵏⴼⴽⴰⵢⵏ, ⴷ ⵉⵎⵙⵙⵏⵜⴰⵢⵏ, ⴷ ⵉⴳⵏⵙⴰⵙⵏ, ⴷ ⵉⵎⵙⴰⵖⵏ ⴷ ⵉⵎⴰⵍⴰⵍⵏ.  

ⴰⵎⵏⵏⵉ 4 : ⵜⵉⵍⴰⵍⵉⵏ ⴷ ⵜⵎⵙⵜⴳⴳⴰⵔⵉⵏ 

• ⴰⵙⵇⵇⵉⵎ ⵏ ⵍⴱⴰⵏⴽ 
 

ⴰⵔ ⵉⵙⵖⵥⴰⵏ ⵓⵙⵇⵇⵉⵎ ⵏ ⵍⴱⴰⵏⴽ ⵜⴰⵙⵔⵜⵉⵜ ⴰⴷ, ⴷ ⴰⵔ ⵉⵜⵜⴰⵡⵙⵏⵖⵎⴰⵙ ⵙ ⵜⵖⴰⵔⴰⵙⵜ ⵜⴰⵣⵎⵙⴰⵏⵜ 

ⵙ ⵓⵣⵣⵉⴳⵣ ⵏ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

• ⵍⵡⵉⵍⴰⵢⴰ ⵏ ⵍⴱⴰⵏⴽ 
 

ⴰⵔ ⵜⵙⵖⵥⴰⵏ ⵍⵡⵉⵍⴰⵢⴰ ⵏ ⵍⴱⴰⵏⴽ ⵜⴰⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ, ⴷ ⴰⵔ ⵜⵙⵡⵓⵔⵓⵢ ⵅⴼ ⵓⵙⵎⵙⴰⵙⴰ 

ⵏ ⵉⵙⵓⴳⴰⵎ ⵉⵥⵍⵉⵏ ⵙ ⵓⵣⵣⵉⴳⵣ ⵉⵕⵡⴰⵏ ⵏ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

ⴰⵔ ⵜⴻⵜⵜⵃⵇⵇⴰ ⵎⴰⵙ ⵏⵉⵜ ⵉⵜⵜⴰⵡⵣⵣⴳⴰⵔ ⵓⵏⴳⵔⴰⵡ ⴰⴷ, ⵉⵜⵜⴰⵡⵙⴽⴰⵔ ⴰⵙ ⵡⴰⵣⵣⵔⴰⵢ ⵙ ⵜⵖⴰⵔⴰⵙⵜ 

ⵜⴰⵣⵎⵣⴰⵏⵜ, ⴰⴼⴰⴷ ⴰⴷ ⵢⵉⵍⵉ ⵓⵙⵓⵜⴳ ⵏ ⵜⴳⵎⵉ ⵏ ⵉⵎⵉⵣⴰⵏ ⵏ ⵓⵙⴳⵓⴼⵙⵓ ⵍⵍⵉ ⵉⵥⵍⵉⵏ ⵙ ⵉⵎⵓⵙⵙⵓⵜⵏ ⵏ ⵍⴱⴰⵏⴽ. 

• ⵉⵎⵙⵙⵓⴳⴰⵔ 
 

ⴰⵔ ⵙⵡⵓⵔⵓⵢⵏ ⵉⵏⵎⵀⴰⵍⵏ ⴷ ⵜⵓⴳⵜⵜ ⵏ ⵉⵎⵙⵙⵓⴳⴰⵔ ⵢⴰⴹⵏ ⵅⴼ ⵓⵣⵔⴰⴽ ⵏ ⵉⵎⵙⵡⵓⵔⵉⵢⵏ ⵉⴹⴼⵓⵕⵏ ⵉ 



ⵉⴼⵔⴷⴰⵙ ⴷ/ⵏⵉⵖ ⵜⵓⵚⴽⵉⵡⵉⵏ ⵏⵏⴰ ⵅⴼ ⵍⵍⴰⵏ, ⴷ ⵉⵎⴷⵔⴰⵡⵏ ⵏⵏⵙⵏⵜ ⵢⴰⴹⵏ ⵏ ⴱⵕⵕⴰ, ⵏ ⵉⵙⴱⴷⴰⴷⵏ ⵏ 

ⵜⵙⵔⵜⵉⵜ ⴰⴷ ⴷ ⵉⵙⴱⴷⴰⴷⵏ ⵍⵍⵉ ⵉⵜⵜⴰⵡⵙⵔⴰⵙⵏ ⵉ ⵓⵣⵣⴳⵉⵔ ⵏⵏⵙ. 



ⴰⴳⴷⵓⴷⴰⵏ 

 

 
 

ⵉⵇⵇⴰⵏ ⴷ ⴰⴷ ⵖⵓⵔⵙⵏ ⵜⵉⵍⵉ ⵜⵎⵙⴽⵔⵜ ⵜⴰⵎⴷⵢⴰⵏⵜ ⴳ ⵢⵉⴳⵔ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

 

 

ⵉⵇⵇⴰⵏ ⴷ ⴰⴷ ⴰⵡⵙⵏ ⵉ ⵉⵎⵙⵡⵓⵔⵉⵢⵏ ⵏ ⵜⵓⵚⴽⵉⵡⵉⵏ ⵍⵍⵉ ⵅⴼ ⵍⵍⴰⵏ, ⴰⴼⴰⴷ ⴰⴷ ⵉⵥⴹⵉⵕⵏ ⴰⴷ ⴰⵙⵏ ⵢⵉⵍⵉ ⵓⵔⵎⴰⵙ 

ⵉⵀⵢⵢⴰⵏ ⴷ ⵓⵣⵣⴳⵉⵔ ⵏ ⵉⵙⴱⴷⴰⴷⵏ ⵏ ⵜⵙⵔⵜⵉⵜ ⴰⴷ.  

• ⵜⴰⵏⵎⴰⵍⴰⵢⵜ ⵉⵜⵜⵓⵙⵎⴰⴳⵍⵏ ⵙ ⵉⵎⵉⵣⴰⵏ 
 

ⵜⴻⵜⵜⴰⵡⵙⵎⴳⴰⵍ ⵜⵏⵎⴰⵍⴰⵢⵜ ⵉⵜⵜⵓⵙⵎⴰⴳⵍⵏ ⵙ ⵉⵎⵉⵣⴰⵏ ⵙ ⵜⵏⴰⵔⴰ ⴷ ⵜⴹⴼⵕⵉ ⵏ ⵓⵣⵣⴳⵉⵔ ⵏ ⵜⵙⵔⵜⵉⵜ ⴰⴷ, ⴷ 

ⵜⵉⴽⴽⵉ ⵏ ⵜⵡⵉⵙⵉ ⴷ ⵓⵙⵙⴼⴰⵡ ⵉ ⵉⵎⵙⵡⵓⵔⵉⵢⵏ ⵏ ⵍⴱⴰⵏⴽ ⴳ ⵓⴱⴰⵔⴰⵣ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

ⴰⵔ ⵉⵜⵜⴳⴳⴰ ⵓⵎⵙⵜⴳⴳⴰⵔ ⵏ ⵜⵎⵀⵍⴰ ⴰⴷ ⵜⴰⵙⴰⵖⵓⵍⵜ ⴳ ⵓⴱⴰⵔⴰⵣ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ.  ⴰⵔ ⵉⵙⵡⵓⵔⵓⵢ 

ⵓⵎⵙⵜⴳⴳⴰⵔ ⵅⴼ ⵓⵎⴰⵎⴽ ⴷ ⵓⵣⵣⴳⵉⵔ ⴷ ⵓⵙⵖⵓⴷⵓ ⴰⵙⵓⵍⴰⵏ ⵏ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ, 

ⴷ ⴰⵔ ⵉⵙⵏⵖⵎⴰⵙ ⵍⵡⵉⵍⴰⵢⴰ ⵏ ⵍⴱⴰⵏⴽ ⵙ ⵎⴰⵢⴰ ⵏⵏ. 

• ⵉⵎⵙⵡⵓⵔⵉⵢⵏ ⵏ ⵍⴱⴰⵏⴽ 
 

ⵉⵇⵇⴰⵏ ⴷ ⵉⵎⵙⵡⵓⵔⵉⵢⵏ ⵏ ⵍⴱⴰⵏⴽ ⴰⴷ ⵙⴽⵔⵏ ⴰⵣⵔⴰⴽ ⵏ ⵉⵙⴱⴷⴰⴷⵏ ⵏ ⵜⵙⵔⵜⵉⵜ ⴰⴷ ⴷ ⵉⵙⴱⴷⴰⴷⵏ ⵍⵍⵉ 

ⵉⵜⵜⴰⵡⵙⵔⴰⵙⵏ ⵉ ⵓⵣⵣⴳⵉⵔ ⵏⵏⵙ, ⴷ ⵉⵙⴱⴷⴰⴷⵏ ⵓⵍⴳⵉⵏⵏ ⴷ ⵉⵎⴰⴷⴷⴰⵙⵏ ⵉⵥⵍⵉⵏ ⵙ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

ⵉⵇⵇⴰⵏ ⴷ ⵉⵎⵙⵡⵓⵔⵉⵢⵏ ⴰⴷ ⵔⴰⵔⵏ ⵜⴰⵖⴹⴼⵜ ⵙ ⵎⴰ ⵉⵣⴷⵉⵏ ⴷ ⵇⴰⵃ ⵜⵓⵜⵜⵔⴰ ⵏⵉⵖ ⴰⴽⵕⴰⵥ ⵉⵥⴹⴰⵕⵏ ⴰⴷ ⵉⴳ 

ⴰⵏⵎⵎⴰⵍ ⵅⴼ ⵓⵙⴳⵓⴼⵙⵓ ⵏⵉⵖ ⴰⵙⵢⴰⴼⴰ ⵏ ⵢⵉⴹⵉⵚ ⵍⵍⵉ ⵉⵍⵍⴰⵏ ⵎⵏⵉⴷ ⵏⵏⵙⵏ, ⵖⵉⴽⵍⵍⵉ ⴷ ⵉⵇⵇⴰⵏ ⴰⴷ ⵙⵏⵖⵎⵙⵏ 

ⵉⵎⵙⵙⵓⴳⴰⵔ ⵏⵏⵙⵏ ⵏⵉⵖ ⵜⴰⵏⵎⴰⵍⴰⵢⵜ ⵉⵜⵜⵓⵙⵎⴰⴳⵍⵏ ⵙ ⵉⵎⵉⵣⴰⵏ. ⵉⵇⵇⴰⵏ ⴷ ⵓⵙⵙⵔⵇⴱ ⵏⵏⵙⵏ ⴰⴼⴰⴷ ⴰⴷ ⵙⵏⵖⵎⵙⵏ 

ⵙ ⵉⴳⵉⵜⵏ ⴰⴷ ⵉⵖ ⴳⴰⵏ ⵉⵏⴰⴳⴰⵏ, ⴷ ⴰⴽⵓⴷ ⵏⵏⴰ ⴷ ⵉⵇⵇⴰⵏ, ⵙ ⵜⵖⴰⵔⴰⵙⵜ ⵏ ⵓⵙⵎⵔⵙ ⵏ ⵓⵎⴰⵜⵜⵉⵡ ⵏ ⵓⴽⵓⵜⵔ ⵏ ⵜⵖⴰⵔⴰ 

ⵍⵍⵉ ⵙ ⵜⵍⵍⴰ ⵜⵡⵓⵔⵉ. 

ⵉⵇⵇⴰⵏ ⴷ ⵉⵎⵙⵡⵓⵔⵉⵢⵏ ⴰⴷ ⴰⴳⵯⵉⵏ ⴰⴷ ⴷⵔⵓⵏ ⴳ ⴽⵔⴰ ⵉⴳⴰⵏ ⴰⴷⴷⴰⴷ ⵍⵍⵉ ⵉⵥⴹⴰⵕⵏ ⴰⴷ ⵢⴰⵡⵉ ⵙ 

ⵡⴰⵔⴰⵎⵙⴰⵙⴰ ⴷ ⵉⵙⴱⴷⴰⴷⵏ ⵏ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 

 

ⴰⵎⵏⵏⵉ 5 : ⵉⵎⴰⵜⵜⵉⵡⵏ ⵉⵥⵍⵉⵏ 

 
ⴱⴷⴷⵏⵜ ⵜⵖⴰⵔⴰⵙⵉⵏ ⵏ ⵓⵣⵣⴳⵉⵔ ⵏ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵏ ⵍⴱⴰⵏⴽ ⵅⴼ ⵉⵎⴰⵜⵜⵉⵡⵏ 

ⵉⵥⵍⵉⵏ ⵉⵣⴷⵉⵏ ⵙⵍⴰⵡⴰⵏ ⴰⴽⴽⵯ ⴷ ⵉⵙⴽⴽⵉⵏⵏ ⴰⴷ: 

• ⵉⵍⵓⴳⵏⵏ ⵉⵜⵜⴰⵡⵙⵔⴰⵙⵏ ⵅⴼ ⵜⵔⵣⵣⵉⴼⵉⵏ, ⴷ ⵜⵖⵓⵔⵉⵡⵉⵏ ⴷ ⵉⴱⵖⵓⵔⵏ ⵢⴰⴹⵏ. 
 

ⴰⵔ ⵉⵙⵔⵓⵙ ⵍⴱⴰⵏⴽ ⵉⵍⵓⴳⵏⵏ ⵍⵍⵉ ⵉⴷⵍⴰⵏ ⵉⵎⵉⵣⴰⵏ ⵏ ⵜⵖⴰⵔⴰ, ⴽⵛⵎⵏ ⴳⵉⵙ ⵡⵉⵍⵍⵉ ⵉⵣⴷⵉⵏ ⴷ ⵓⵙⴳⵓⴼⵙⵓ, ⵍⵍⵉ ⵉⵥⴹⴰⵕⵏ ⴰⴷ 

ⵢⵉⵍⵉ ⵙ ⵜⵖⴰⵔⴰⵙⵜ ⵏ ⵉⵎⵉⵥ ⵏ ⵜⵔⵣⵣⵉⴼⵉⵏ ⴷ ⵜⵖⵓⵔⵉⵡⵉⵏ ⴷ ⵉⴱⵖⵓⵔⵏ ⵉⵥⵕⴼⴰⵏⵏ. ⵜⵜⴰⵡⵥⵍⴰⵢⵏ ⵉⵍⵓⴳⵏⵏ ⵏⵏⴰ ⵉⴽⴽⴰⵏ ⵅⴼ 

ⵇⴰⵃ ⵉⵎⵙⵡⵓⵔⵉⵢⵏ ⵍⵍⵉ ⵉⵜⵜⴰⵊⵊⴰⵏ ⴰⴷ ⵢⵉⵍⵉ ⵓⴼⵔⴰⴳ ⵏ ⵉⵎⵉⵣⴰⵏ, ⴳ ⵓⵙⵍⴳⵏ ⵏ ⵜⵖⵓⴷⵉ ⴷ ⵜⵖⴰⵔⵉⵡⵉⵏ ⴷ ⵉⴼⵔⵓⵔⵉⵜⵏ ⵏⵏⵙ.    

• ⵜⵓⴽⴽⵉⵡⵉⵏ ⵏ ⵓⵙⴷⴷⵓⵍ 

ⴰⵔ ⵜⵙⴱⴷⴷⴰ ⵍⴱⴰⵏⴽⴰ ⵢⴰⵏ ⵓⵎⴰⵜⵜⵉⵡ ⵏ ⵓⴽⵔⴰⴼ ⵏ ⵉⵎⵉⵣⵉⵢⵏ ⵏ ⵓⵙⴳⵓⴼⵙⵓ ⵉⵣⴷⵉⵏ ⴷ ⵜⵡⵓⵔⵉⵡⵉⵏ ⵏ ⵜⵓⴽⴽⵉⵡⵉⵏ ⵏ ⵓⵙⴷⴷⵓⵍ. 

ⴰⵔ ⵜⵙⴽⴰⵔ ⵜⵉⴹⴰⴼ ⴷ ⵢⵓⵙⴰⵏ ⵃⵎⴰ ⴰⴷ ⵎⵙⴰⵙⴰⵏⵜ ⵜⵡⵓⵔⵉⵡⵉⵏ ⴷ ⵉⵎⴰⵜⵜⵉⵡⵏ ⵉⵣⵔⴼⴰⵏⵏ ⴷ ⵉⵥⵕⴼⴰⵏⵏ, ⵓⵔ ⴷ ⵉⵜⵜⴰⵡⵉⵏ 

ⵉⵙⵔⵔⵓⵙⵏ ⵏ ⵓⵎⵏⵣⴰⵖ ⵏ ⵓⵏⴼⵓ, ⴷ ⵓⵔ ⵜⵜⴳⵏⵜ ⴰⵏⵏⵉⵍⴰ ⵏ ⵢⴰⵏ ⵓⴱⵖⵓⵔ ⵏⵖ ⵜⴰⴼⴰⴷⴰ ⵏ ⵜⵉⴳⴰⵡⵜ ⵏ ⵜⵏⴱⴰⴹⵜ ⵜⴰⵎⵙⵏⵉⵍⵉⵜ. 
 



 



ⴰⴳⴷⵓⴷⴰⵏ 
 

 

 

 

 

• ⴰⵙⵡⵓⴷⴷⵓ ⵏ ⵓⵎⵏⵣⴰⵖ ⵏ ⵉⴱⵖⵓⵔⵏ 

ⵉⵙⵔⵙ ⵍⴱⴰⵏⴽ ⵢⴰⵏ ⵓⵎⴰⵜⵜⵉⵡ ⵏ ⵓⵙⵏⵎⵍ ⴷ ⵓⵙⵡⵓⴷⴷⵓ ⵏ ⵡⴰⴷⴷⴰⴷⵏ ⵏ ⵓⵎⵏⵣⴰⵖ ⵏ ⵉⴱⵖⵓⵔⵏ ⵏⵏⴰ ⵉⵙⵔⵙ 

ⵓⵍⵓⴳⵏ ⵏ ⵜⵖⵓⴷⵉ ⴷ ⵜⵖⴰⵔⵉⵡⵉⵏ ⴷ ⵉⴼⵔⵓⵔⵉⵜⵏ ⵏⵏⵙ. 

ⵉⴳⴰ ⵓⵎⵏⵣⴰⵖ ⵏ ⵉⴱⵖⵓⵔⵏ, ⴽⵔⴰ ⵉⴳⴰⵏ ⴰⵙⵓⵔⵙ ⵏⵏⴰ ⴷⵉⴳⵙ ⵉⵜⵜⵉⵍⵉ ⵓⵎⵣⵉⵣⵡⵔ ⵏⴳⵔ ⵉⴱⵖⵓⵔⵏ 

ⵉⵏⵉⵎⴰⵏⵏ ⵏ ⵉⵎⵙⵡⵓⵔⵉⵢⵏ ⵏⵉⵖ ⵡⵉⵏ ⵉⵎⵉⵥⵥⵉⵜⵏ ⵏⵏⵙⵏ ⴷ ⵉⴱⵖⵓⵔⵏ ⵍⴱⴰⵏⴽ, ⵙ ⵓⵢⴰⴷ, ⵉⵥⴹⴰⵕ ⴰⴷ ⵢⵉⵍⵉ 

ⵢⵉⴹⵉⵚ ⵏⵉⵖ ⴰⵎ ⵢⵉⴹⵉⵚ ⴳ ⵜⵎⵙⴽⵜ ⵜⴰⵙⵉⵎⴰⵏⵜ, ⵜⴰⵎⵙⵖⴰⵔⵓⵜ ⴷ ⵜⴰⵔⴰⵡⵙⴰⵏⵜ ⵏ ⵜⵙⵖⴰⵏ ⵏⵏⵙⵏ. 

• ⴰⵎⴰⵜⵜⵉⵡ ⵏ ⵓⴽⵓⵜⵔ ⵏ ⵜⵖⴰⵔⴰ 

ⵥⴹⴰⵕⵏ ⵉⵎⵙⵡⵓⵔⵉⵢⵏ ⵏⵏⴰ ⵉⵥⵕⴰⵏ ⵏⵉⵖ ⵙⵏⵏ ⴽⵔⴰ ⵏ ⵉⴼⵔⴷⴰⵙ ⵏⵉⵖ ⴽⵔⴰ ⵏ ⵉⵎⵊⵕⵉⵜⵏ ⵉⵎⵎⴰⵍⴰⵏ ⵎⴰⵙ 

ⵉⵍⵍⴰ ⴽⵔⴰ ⵏ ⵡⴰⴷⴷⴰⴷ ⵏ ⵓⵙⴳⵓⴼⵙⵓ ⵏⵉⵖ ⵜⵉⵕⵥⵉ ⵏ ⵜⵙⵔⵜⵉⵜ ⴰⴷ, ⴰⴷ ⵙⵔⵙ ⵙⵏⵖⵎⵙⵏ ⵙ ⵓⵎⵙⴰⵙⴰ 

ⴷ ⵓⵎⴰⵜⵜⵉⵡ ⵏ ⵓⴽⵓⵜⵔ ⵏ ⵜⵖⴰⵔⴰ ⵍⵍⵉ ⵙ ⵜⵍⵍⴰ ⵜⵡⵓⵔⵉ ⵊⴰⵊ ⵏ ⵍⴱⴰⵏⴽ. 

ⴰⴼⴰⴷ ⴰⴷ ⵜⵉⵍⵉ ⵜⵕⵡⵉ, ⴰⵔ ⵉⵙⵙⵔⵇⴰⴱ ⵍⴱⴰⵏⴽ ⴱⴰⴱ ⵏ ⵓⴽⵓⵜⵔ ⴰⴷ ⵉⵎⵍ ⵉⵅⴼ ⵏⵏⵙ. ⴰⵔ ⴰⵙ ⵢⴰⴽⴽⴰ 

ⵍⴱⴰⵏⴽ, ⴳ ⵡⴰⴷⴷⴰⴷ ⴰⴷ, ⵜⵉⵎⴳⴳⵉⵢⵉⵏ ⵏ ⵡⴰⵔⴰⵢ ⴷ ⵢⵓⵙⴰⵏ ⵉⵜⵜⴰⵡⴱⴷⴰⵔⵏ ⴳ ⵓⵎⴰⵜⵜⵉⵡ ⵏ ⵓⴽⵓⵜⵔ ⵏ 

ⵜⵖⴰⵔⴰ. 

ⵉⵥⴹⴰⵕ ⵡⴰⵍⵍⵉ ⵉⵙⵎⵏⵉⴷⵏ ⴰⴽⵓⵜⵔ, ⵉⵖ ⵉⵔⴰ, ⴰⴷ ⵉⵙⵙⵏⵜⵍ ⵉⵅⴼ ⵏⵏⵙ. 
 

• ⵜⴰⴽⴰⵕⵟⵓⴳⵕⴰⴼⵜ ⵏ ⵉⵎⵉⵣⴰⵏ 
 

ⵉⵜⵜⴰⵡⵙⵔⴰⵙ ⵓⵙⵏⵎⵍ ⵏ ⵉⵎⵉⵣⴰⵏ ⵏ ⵓⵙⴳⵓⴼⵙⵓ ⴳ ⵢⴰⵜ ⵜⴽⴰⵕⵟⵓⴳⵕⴰⴼⵜ ⵉⵥⵍⵉⵏ, ⵍⵍⵉ ⴷ ⵉⴽⴽⴰⵏ 

ⵜⴰⴽⴰⵕⵟⵓⴳⵕⴰⴼⵜ ⵜⴰⵎⴰⵜⴰⵢⵜ ⵏ ⵉⵎⵉⵣⴰⵏ ⵓⵎⵀⵉⵍⵏ. ⴰⵔ ⴰⵙⵏ ⵉⵜⵜⴰⵡⵙⴽⴰⵔ ⵓⵣⵣⵔⴰⵢ ⵙ ⵜⵖⴰⵔⴰⵙⵜ ⵜⴰⵣⵎⵣⴰⵏⵜ 

ⵃⵎⴰ ⴰⴷ ⵢⵉⵍⵉ ⵓⴽⴰⵎⴷ ⵏ ⵜⴳⵎⵉ ⵏ ⵓⵡⵏⵏⴰⴹ ⴷ ⵉⵎⵓⵙⵙⵓⵜⵏ ⵏ ⵍⴱⴰⵏⴽ. 

• ⵉⵎⵢⴰⵙⵙⴰⵜⵏ ⴷ ⵉⵎⴷⵔⴰⵡⵏ 

ⴰⵔ ⵉⵙⵔⵓⵙ ⵍⴱⴰⵏⴽ ⵜⵉⵎⴳⴳⵉⵢⵉⵏ ⵍⵍⵉ ⵙ ⴷ ⵉⵇⵇⴰⵏ ⴰⴷ ⵜⵏ ⵉⵙⴽⵔ ⵎⵏⵉⴷ ⵏ  ⵉⵎⴷⵔⴰⵡⵏ ⵏⵏⵙ ⵍⵍⵉ ⵉⵥⴹⴰⵕⵏ ⴰⴷ ⵜ ⴳⵉⵏ ⴳ 

ⵉⵎⵉⵣⵉ ⵏ ⵓⵙⴳⵓⴼⵙⵓ. ⵜⵉⴹⴰⴼ ⴰⴷ, ⴰⵔ ⵜⵜⵓⴳⴰⵏⵜ ⴳ ⵜⵉⵣⵡⵉⵔⵉ, ⴷⴰⵜ ⵏ ⵓⴽⵛⵛⵓⵎ ⴳ ⵓⵎⵣⴷⴰⵢ, ⵏⵖ ⴳ ⵓⵣⵎⵣ ⵏ ⵓⵎⵣⴷⴰⵢ ⵙ 

ⵓⵙⵎⵓⵜⵜⵔ ⵏ ⵉⵏⵖⵎⵉⵙⵏ ⴷ ⵡⴰⵔⵔⴰⵜⵏ. 

ⴰⵔ ⵉⵙⵡⵓⵔⵓⵢ ⴰⴼⴰⴷ ⴰⴷ ⵡⵇⵇⵔⵏ ⵉⵎⴷⵔⴰⵡⵏ ⴰⴷ ⵉⵜⵜⴰⵡⴱⴷⴰⵔⵏ ⵉⵎⵏⵣⴰⵢⵏ ⵏⵏⵙ ⵉⵣⴰⵍⵉⵡⵏ ⵏⵏⵙ ⵏ ⵜⵖⴰⵔⴰ, 

ⴽⵛⵎⵏ ⴳⵉⵙ ⵡⵉⵍⵍⵉ ⵉⵥⵍⵉⵏ ⵙ ⵡⴰⵔⴰⵢ ⵏ ⵓⵙⴳⵓⴼⵙⵓ. 

ⵓⵎⴰⵏ ⵡⴰⵔⵔⴰⵜⵏ ⵉⵏⵎⵖⵓⵏⵏ ⵍⵍⵉ ⵉⵙⵎⵓⵏⵏ ⵍⴱⴰⵏⴽ ⴷ ⵉⵎⴷⵔⴰⵡⵏ ⵏⵏⵙ ⴽⵔⴰ ⵏ ⵉⵎⵏⵏⵉⵜⵏ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ. 
 

• ⴰⵙⴼⵔⴽ ⴷ ⵓⵙⵎⵓⵜⵜⴳ 
 

ⵉⵙⴽⵔ ⵍⴱⴰⵏⴽ ⵖⵉⴽⵍⵍⵉ ⵉⵣⵣⴳⵔ ⵢⴰⵏ ⵓⵖⴰⵡⴰⵙ ⵏ ⵓⵙⵎⵓⵜⵜⴳ ⴷ ⵓⵙⴼⵔⴽ ⵉ ⵉⵎⵙⵡⵓⵔⵉⵢⵏ ⵏⵏⵙ ⴰⴽⴽⵯ. 

ⵉⵜⵜⴰⵡⵙⵔⴰⵙ ⵢⴰⵏ ⵓⵖⴰⵡⴰⵙ ⵉⵥⵍⵉⵏ ⵉ ⵉⵎⵙⵡⵓⵔⵉⵢⵏ ⵍⵍⵉ ⵉⵍⵍⴰⵏ ⴳ ⵜⵙⵖⴰⵏ ⵏⵏⴰ ⵉⵜⵜⴰⵡⵙⵎⵏⴰⴷⵏ ⵉ 

ⵉⵎⵉⵣⵉ ⵏ ⵓⵙⴳⵓⴼⵙⵓ (ⴰⵙⵡⵉⵔ ⴰⵏⴰⵎⵎⴰⵙ ⴷ ⵡⴰⴷ ⵢⴰⵜⵜⵓⵢⵏ). 



 

 



 

ⴰⴳⴷⵓⴷⴰⵏ 
 

 

ⵜⵓⵛⵛⵍ ⵜⴷⵔⴰⵡⵜ ⵏ ⵉⵎⵙⵡⵓⵔⵉⵢⵏ ⴳ ⵉⵎⵓⵙⵙⵓⵜⵏ ⵏ ⵓⵙⵎⵓⵜⵜⴳ ⴷ ⵓⵙⴼⵔⴽ ⵍⵍⵉ ⴳ ⴰⵙⵏ ⵖⵔⴰⵏ. ⵎⵛ ⵜⵍⵍⴰ 

ⴽⵔⴰ ⵏ ⵜⵛⵇⵇⵉⵡⵜ ⴰⵔ ⵉⵜⵜⵡⴰⴽⴽⴰⵙ ⴷ ⴰⵔ ⵉⵜⵜⴰⵡⵙⵖⵣⴰⵏ ⵙⴳ ⵜⵏⵉⵍⴰ ⵏ ⵉⵏⵎⵀⴰⵍⵏ, ⴷ ⵉⵅⵚⵚⴰ ⴰⴷ ⵢⵉⵍⵉ 

ⵓⵎⵙⴰⵙⴰ ⴳ ⵢⴰⵏ ⵓⵣⵎⵣ ⵉⴷⵔⵓⵙⵏ. 

ⴰⵔ ⵣⵔⵔⵉⵏ ⵉⵙⴽⴽⵉⵏⵏ ⴰⴷ ⵅⴼ ⵓⵙⵜⴰⵍ ⵃⵎⴰ ⴰⴷ ⵢⵉⵍⵉ ⵓⵙⵓⵜⴳ ⵏ ⵜⵕⵡⵉ ⵏⵏⵙⵏ.  

ⴰⵎⵏⵏⵉ 6 : ⴰⵏⵜⴰⵎ ⴷ ⵜⵎⵃⴹⵉⵜ 

ⵀⴰⵏⵏ ⴰⵎⴰⵜⵜⵉⵡ ⵏ ⵡⵓⴹⵓⴼ ⵏ ⵓⵏⵜⴰⵎ ⴷ ⵜⵎⵃⴹⵉⵜ ⵏ ⵍⴱⴰⵏⴽ, ⵍⵍⵉ ⵉⵙⵔⵓⵙⵏ ⵉⵎⵏⵣⴰⵢⵏ ⴷ ⵉⵍⵓⴳⵏⵏ ⵏ ⵓⵙⵡⵓⴷⴷⵓ 

ⴷ ⵓⵃⵟⵟⵓ ⵏ ⵡⵓⵎⵍⴰⵏ, ⴰⵔ ⵉⵜⵜⵉⵍⵉ ⴰⵡⴷ ⴳ ⵓⵙⴰⵜⵉ ⵏ ⵓⵣⵣⴳⵉⵔ ⵏ ⵜⵙⵔⵜⵉⵜ ⴰⴷ ⵃⵎⴰ ⴰⴷ ⵜⵉⵍⵉ ⵜⵕⵡⵉ ⵏ 

ⵉⵎⴰⵜⵜⵉⵡⵏ ⵏ ⵡⴰⵔⴰⵢ ⵏ ⵓⵙⴳⵓⴼⵙⵓ. 

 

ⴰⵎⵏⵏⵉ 7 : ⵜⵉⴹⴰⴼ ⵜⴰⵥⵕⴼⴰⵏⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ 

 
ⴰⵔ ⵉⵙⵔⵓⵙ ⵍⴱⴰⵏⴽ ⴽⵔⴰ ⵏ ⵡⴰⴷⴷⴰⴷⵏ ⵉⵥⵕⴼⴰⵏⵏ ⵍⵍⵉ ⵉⵙⵙⵏⵄⴰⵜⵏ ⵖⵉⴽⵍⵍⵉ ⵜⵜⵣⵎⵎⵉⵎⵏ ⵙ ⵜⵖⴰⵔⴰⵙⵜ 

ⵏ ⵓⵙⵓⴼⵓ ⵉⴼⵔⵓⵔⵉⵏ ⵉⵏⵖⴰⵍⵏ ⵉⵥⵕⴼⴰⵏⵏ. ⴰⵔ ⵉⵙⵎⵔⴰⵙ ⵢⴰⵏ ⵓⵎⴰⵜⵜⵉⵡ ⵏ ⵜⵉⴹⴰⴼ ⵜⴰⵎⵉⴹⴰⵏⵜ ⴷ 

ⵜⵓⵎⵀⵉⵍⵜ, ⵃⵎⴰ ⴰⴷ ⵉⵃⵇⵇⴰⵇ ⵎⴰⵙ ⴰ ⵓⵔ ⵜⵜⴰⵡⵙⵎⵔⴰⵙⵏ ⵉⵎⵉⴹⴰⵏⵏ ⴰⴼⴰⴷ ⴰⴷ ⵏⵜⵍⵏ ⵉⵎⵊⵕⵉⵜⵏ ⵏ 

ⵓⵙⴳⵓⴼⵙⵓ ⴷ ⵓⵙⵢⴰⴼⴰ ⵏ ⵢⵉⴹⵉⵚ. 

 

ⴰⵎⵏⵏⵉ 8 : ⴰⵔⴰⵢ ⵏ ⵜⵎⵓⵛⴰ ⵉⵍⴰⵏ ⴰⴷⵔⵉⵣ ⴰⵏⵉⵎⴰⵏ 

 
ⴳ ⵓⵙⴰⵜⵉ ⵏ ⵓⵣⵣⴳⵉⵔ ⵏ ⵜⵙⵔⵜⵉⵜ ⴰⴷ ⴷ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵣⵣⴰⴳⵙ 

ⴷ ⵉⵜⵜⴰⵙⴰⵏ, ⵍⵍⵉ ⵉⵙⴽⴰⵔⵏ ⴰⵣⵣⵔⴰⵢ ⵏ ⵜⵎⵓⵛⴰ ⵉⵍⴰⵏ ⴰⴷⵔⵉⵣ ⴰⵏⵉⵎⴰⵏ, ⴰⵔ ⵉⵙⵙⵓⵖⵓⵏ ⵍⴱⴰⵏⴽ ⵙ 

ⵓⵣⵔⴰⴽ ⵏ ⵉⵙⴱⴷⴰⴷⵏ ⵏ ⵓⵙⵍⴳⵏ ⵓⵟⵟⵓⵏ 09-08, ⵍⵍⵉ ⵎⵓ ⴷ ⵉⴼⴼⵓⵖ ⵙ ⵓⵣⵣⴳⵉⵔ ⵏⵏⵙ ⴰⴹⴰⵀⵉⵕ ⵓⵟⵟⵓⵏ 

1-09-15 ⴳ 22 ⵚⴰⴼⴰⵕ 2430 (18 ⴱⵕⴰⵢⵕ 2009), ⵍⵍⵉ ⵉⴼⵔⵔⵓⵏ ⴰⵎⵙⴰⵙⴰ ⵏ ⵡⴰⵣⵣⵔⴰⵢⵏ ⴰⴷ. 

ⴰⵎⴰⴳⴷⴰⵔ 8 ⵢⵓⵍⵙⵏ : ⵜⴰⴷⵔⴰⵡⵜ ⴳ ⵜⵣⵎⵔⵜ ⵜⴰⵏⴰⵎⵓⵔⵜ 

ⵉⵙⵙⵓⵖⵏ ⵍⴱⴰⵏⴽ ⴰⴷ ⵢⴰⵡⵙ ⵙ ⵜⴷⵓⵙⵉ ⵜⴰⵣⵎⵔⵜ ⵜⴰⵏⴰⵎⵓⵔⵜ ⴳ ⵉⴳⵔ ⵏ ⵜⴷⵎⵉ ⴷ ⵉⵎⵏⵖⵉ ⵎⴳⴰⵍ ⵏ 

ⵓⵙⴳⵓⴼⵙⵓ, ⴰⵔ ⵉⵙⴱⵓⵖⵍⵓ ⴷⴰⵖ ⴰⵎⵢⴰⵡⴰⵙ ⴰⵙⵉⵏⵔⴰⵏ ⴷ ⵓⴳⵜⵉⵔⴰⵏ ⴷ ⵉⵎⵙⴽⴰⵔⵏ ⵉⵜⵜⵡⴰⵥⵍⴰⵢⵏ. 

ⴰⵎⵏⵏⵉ 9 : ⵜⴰⴷⵉⵏⴰⵎⵉⵜ ⵏ ⵓⵙⴱⵓⵖⵍⵓ 

 
ⴰⵔ ⵉⵜⵜⵉⵍⵉ ⵓⵙⴷⵖⵉ ⵏ ⵉⵙⴱⴷⴰⴷⵏ ⵏ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⴽⵓ ⵙⵉⵏ ⵏ ⵉⵙⴳⴳⵯⴰⵙⵏ ⴳ 

ⵎⴰⴷ ⴰⴽⴽⵯ ⵉⴷⵔⵓⵙⵏ. ⴰⵔ ⵉⵙⴽⴰⵔ ⵍⴱⴰⵏⴽ ⴰⵣⵣⵔⴰⵢ ⴰⵣⵎⵣⴰⵏ ⵏ ⵉⵎⴰⵜⵜⵉⵡⵏ ⵉⵜⵜⵓⵙⵔⴰⵙⵏ ⵉ 

ⵓⵣⵣⴳⵉⵔ ⵏⵏⵙ, ⵃⵎⴰ ⴰⴷ ⵉⵃⵇⵇⴰⵇ ⵎⴰⵙ ⵎⵙⴰⵙⴰⵏ ⴷ ⵜⴳⵎⵉ ⵏ ⵓⵎⵏⴰⴹ ⵏⵏⵙ ⴰⴳⵯⵏⵙⴰⵏ ⴷ ⵡⵉⵏ ⴱⵕⵕⴰ ⴷ 

ⵉⵎⵉⵣⴰⵏ ⵏ ⵓⵙⴳⵓⴼⵙⵓ ⵍⵍⵉ ⴷ ⴼⴼⴰⵍⵏ ⵉⵎⵓⵙⵙⵓⵜⵏ ⵏⵏⵙ. 

ⴰⵔ ⵉⵜⵜⴳⴳⴰ ⵍⴱⴰⵏⴽ ⵜⵉⴹⴰⴼ ⴷ ⵜⵎⴳⴳⵉⵢⵉⵏ ⵉⵥⵍⵉⵏ ⵙ ⵡⴰⵔⴰⵢ ⵏ ⵓⵙⴳⵓⴼⵙⵓ ⴳ ⵉⵣⵣⵔⴰⵢⵏ ⵉⵣⵎⵣⴰⵏⵏ 



ⵉⴳⵯⵏⵙⴰⵏⵏ ⵏⵉⵖ ⵡⵉⵏ ⴱⵕⵕⴰ, ⵃⵎⴰ ⴰⴷ ⵉⴼⵔⵓ ⵜⵉⵕⵡⵉ ⵏ ⵜⵎⴳⴳⵉⵢⵉⵏ ⴰⴷ ⴷ ⵓⵎⵙⴰⵙⴰ ⵏⵏⵙⵏⵜ ⴰⵙⵓⵍⴰⵏ. 

 
 
 
 
 
 
 



 

ⴰⴳⴷⵓⴷⴰⵏ 
 
 

ⴰⵎⵏⵏⵉ 10 : ⵜⴰⵥⵕⵉⴳⵜ 

 

ⴰⵔ ⵜⴻⵜⵜⴰⵡⵚⵕⴰⴼ ⵜⵙⵔⵜⵉⵜ ⴰⴷ ⴷ ⵜⵏⵜⴰⵎⵉⵏ ⵍⵍⵉ ⴷⵉⵙ ⵉⵣⴷⵉⵏ, ⵉ ⵉⵎⵙⵡⵓⵔⵉⵢⵏ ⴷ ⵉⵎⴷⵔⴰⵡⵏ ⵏ 

ⵍⴱⴰⵏⴽ. ⴰⵔ ⵜⴻⵜⵜⴰⵡⴼⵙⴰⵔ ⵜⵙⵔⵜⵉⵜ ⴰⴷ ⴳ ⵜⴳⴳⵓⵔⴰ ⵏ ⵡⴰⵏⵜⵉⵔⵏⵉⵜ ⴷ ⵡⴰⵏⵜⵉⵔⵏⵉⵜ ⴰⴳⵯⵏⵙⴰⵏ ⵏ ⵍⴱⴰⵏⴽ. 

 

ⴰⵎⵏⵏⵉ 11 : ⵜⵉⵎⵔⵔⵓⵜⵉⵏ 

 

ⴱⵍⴰ ⴰⵎⴰⵍⴰⴷ ⵏ ⵜⴹⴼⵕⵉⵏ ⵜⵉⵏⵣⵔⴰⴼⵉⵏ, ⴽⵓ ⵜⵉⵕⵥⵉ ⵏ ⵉⵙⴱⴷⴰⴷⵏ ⵏ ⵜⵙⵔⵜⵉⵜ ⴰⴷ, ⴰⵔ ⵉⵙⵔⵓⵙ ⵅⴼ 

ⴱⴰⴱ ⵏⵏⵙ ⵜⵉⵎⵔⵔⵓⵜⵉⵏ ⵏ ⵓⵙⵎⵓⴳⵏ ⵏⵏⴰ ⵉⵜⵜⴱⴷⴰⵔⵏ ⴳ ⵓⵏⴳⵔⴰⵡ ⵏ ⵉⵎⵙⵡⵓⵔⵉⵢⵏ ⵉⵜⵜⴰⵡⴼⵙⴰⵔⵏ ⴳ 

ⵜⴳⴳⵓⵔⵜ ⵏ ⵡⴰⵏⵜⵉⵔⵏⵉⵜ ⴰⴳⵯⵏⵙⴰⵏ ⵏ ⵍⴱⴰⵏⴽ, ⵏⵉⵖ ⴰⵣⵣⴳⵉⵔ ⵏ ⵜⵎⴳⴳⵉⵢⵉⵏ ⵢⵓⵛⵛⵍⵏ, ⵙ ⵓⵎⵙⴰⵙⴰ ⴷ 

ⵡⴰⵏⴰⵡ ⵏ ⵓⵎⵢⴰⵙⵙⴰ ⵍⵍⵉ ⴷⴰⵔⵙ ⵉⵍⵍⴰⵏ ⴷ ⵍⴱⴰⵏⴽ. 

 

ⴰⵎⵏⵏⵉ 1 2 : ⵜⴰⵎⵔⵉⵙⵜ 

 

ⵉⵇⵇⴰⵏ ⴷ ⵎⵉⴷⴷⵏ ⵍⵍⵉ ⵉⵜⵜⴱⴷⴰⵔⵏ ⴳ ⵓⵎⵏⵏⵉ 3, ⵍⵍⵉ ⵉⵣⵔⵉⵏ, ⴰⴷ ⴽⵜⵓⵔⵏ ⵜⵉⴼⵔⵜ, ⵍⵍⵉ ⵎⵓ ⵉⵍⵍⴰ ⵓⵣⵓⵔⵜ 

ⴳ ⵓⵎⴰⵔⵓⵣ, ⵏⵏⴰ ⴳ ⵜⵍⵍⴰ ⵜⵎⵔⵉⵙⵜ ⵜⴰⵏⵉⵎⴰⵏⵜ, ⴷ ⴰⴷ ⴳⵉⵙ ⵙⵔⵙⵏ ⴰⵙⴳⵎⴹ ⵎⵓ ⵉⵣⵡⴰⵔ ⵢⴰⵏ ⵓⵡⵏⵏⵉ 

ⵉⵜⵜⵢⴰⵔⴰⵏ ⵙ ⵓⴼⵓⵙ ⵉⵜⵜⵉⵏⵉⵏ « ⵉⵜⵜⵡⴰⵖⵔⴰ ⴷ ⵉⵜⵜⴰⵡⵙⵖⵥⴰⵏ ». ⴰⵔ ⵜⴻⵜⵜⴰⵡⵙⵎⴰⵢⵏⵓ ⵜⵎⵔⵉⵙⵜ ⴰⴷ 

ⵙ ⵜⵎⴰⵎⴽⵜ ⵜⴰⵍⵉⴽⵜⵕⵓⵏⵉⵜ, ⴷⵉ ⴽⵓ ⵜⵉⴽⴽⵍⵜ ⵏⵏⴰ ⴷⵉⴳⵙ ⵉⵜⵜⵉⵍⵉ ⵓⵙⴷⵖⵉ ⵏ ⵜⵙⵔⵜⵉⵜ. 

ⵉⵇⵇⴰⵏ ⴷ ⵉⵎⵙⵡⵓⵔⵉⵢⵏ ⵍⵍⵉ ⵉⵙⵡⵓⵔⵉⵏ ⴹⴰⵕⴰⵜ ⵏ ⵓⵣⵣⴳⵉⵔ ⵏ ⵜⵙⵔⵜⵉⵜ ⴰⴷ, ⴰⴷ ⵣⵔⴽⵏ ⵉⵙⴱⴷⴰⴷⵏ ⵏⵏⵙ, 

ⴰⴷⴷⴰⵢ ⵙⵙⴳⵎⴹⵏ ⵜⴰⴱⵔⴰⵜ ⵏⵏⵙⵏ ⵏ ⵜⵎⵔⵉⵙⵜ. 

 

ⴰⵎⵏⵏⵉ 13 : ⴰⵙⴰⴽⵓⴷ ⵏ ⵓⵎⵄⴰⵏ 

 

ⴰⵔ ⵜⵜⵓⵣⵣⴳⴰⵔⵏ ⵉⴱⴹⵉⵢⵏ ⵏ ⵜⵙⵔⵜⵉⵜ ⴰⴷ, ⵍⵍⵉ ⵉⵙⵖⵥⵏ ⵓⵙⵇⵇⵉⵎ ⴳ ⵜⵙⵎⵓⵏⵉ ⵏⵏⵙ ⵏ 17 ⴷⵓⵊⴰⵏⴱⵉⵔ 

2024, ⵙⴳ ⵓⵙⴰⴽⵓⴷ ⵏ ⵓⵙⴳⵎⴹ ⵏⵏⵙⵏ. ⴰⵔ ⵜⵜⵙⵙⵔⵏ ⴷ ⴰⵔ ⵙⵏⴼⴰⵍⵏ ⵡⵉⵏ ⵜⵖⵍⴼⵜ ⵓⵟⵟⵓⵏ 12 / W /2022  

ⵏ 21 ⴷⵓⵊⴰⵏⴱⵉⵔ 2022. 

ⵜⴰⵎⵔⵉⵙⵜ 
 

ⵉⵎⵙⵡⵓⵔⵉⵢⵏ ⵉⵎⴰⴷⴷⵓⴷⵏ 

(ⴰⵎⵏⵏⵉ 12 ⵏ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵏ ⵍⴱⴰⵏⴽ) 
 

 

ⵉⵙⵎ ⴰⵏⵉⵎⴰⵏ ⴷ ⵓⵡⴰⵛⵓⵏ................................................................................................... 

ⵓⵟⵟⵓⵏ ⵏ ⵓⵣⵎⵎⴻⵎ......................................................................................................... 

ⵜⴰⵙⵖⵏⵜ : ……………………………………………………………………………………………………. 
 

ⵜⴰⵎⵀⵍⴰ/ⵜⴰⵣⵓⵏⵉ ⵜⴰⵏⴰⵎⵎⴰⵙⵜ/ ⵜⴰⵙⵖⵏⵜ/ⴰⵙⵖⵉⵎ : ................. ..................................................... 
 

 

ⴰⵔ ⵙⵇⵔⵔⴰⵖ ⵙ ⵓⵢⴰⴷ, ⵎⴰⵙ ⴰ ⵙⴽⴰⵔⵖ ⵙ ⵓⵎⵙⴰⵙⴰ ⴷ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵏ ⵍⴱⴰⵏⴽ 

ⵏ ⵍⵎⵖⵔⵉⴱ ⵙⴳ ⵓⵙⴰⴽⵓⴷ ⴰⵎⴳⴳⴰⵔⵓ ⵏ ⵓⵙⴳⵎⴹ ⵉⵏⵓ ⴳ ⵜⵎⵔⵉⵙⵜ ⵉⵏⵏ, ⴷ ⴰⵔ ⵙⵙⵓⵖⵓⵏⵖ ⵎⴰⵙ ⵔⴰⴷ 

ⵣⵔⴽⵖ ⵎⴰⵕⵕⴰ ⵉⴱⴹⵉⵢⵏ ⵏⵏⵙ ⵙ ⵡⴰⵡⴰⵍ ⴷ ⵓⴼⵓⴷ. 

 

ⴳ…………………….., ⴷⵉ………………….. 
 

(ⵉⵣⵡⴰⵔ ⴰⵙⴳⵎⴹ ⵢⴰⵏ ⵓⵡⵏⵏⵉ 

ⵉⵜⵜⵢⴰⵔⴰⵏ ⵙ ⵓⴼⵓⵙ ⵉⵜⵜⵉⵏⵉⵏ 

« ⵉⵜⵜⵡⴰⵖⵔⴰ ⴷ ⵉⵜⵜⴰⵡⵙⵖⵥⴰⵏ ») 

ⴰⵎⴰⵔⵓⵣ 1 ⴰⵎⴰⵍⴰⵙ 

 

ⵜⴰⵎⵔⵉⵙⵜ 

ⵉⵎⵙⵖⴰⵏⵏ ⵉⵎⴰⵢⵏⵓⵜⵏ 

(ⴰⵎⵏⵏⵉ 12 ⵏ ⵜⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵏ ⵍⴱⴰⵏⴽ) 
 
 
 

ⵉⵙⵎ ⴰⵏⵉⵎⴰⵏ ⴷ ⵓⵡⴰⵛⵓⵏ : .............. ......... ................................................................................................... . 
 

ⵓⵟⵟⵓⵏ ⵏ ⵓⵣⵎⵎⴻⵎ : ....................................................................................................... 

 

ⵜⴰⵙⵖⵏⵜ .................................................................................................................. 
 

ⵜⴰⵎⵀⵍⴰ/ⵜⴰⵣⵓⵏⵉ ⵜⴰⵏⴰⵎⵎⴰⵙⵜ/ ⵜⴰⵙⵖⵏⵜ/ⴰⵙⵖⵉⵎ 

:………………………………………………………….. 
 

 

ⴰⵔ ⵙⵇⵔⵔⴰⵖ ⵙ ⵓⵢⴰⴷ, ⵎⴰⵙ ⵓⵎⵥⵖ ⵜⴰⵙⵔⵜⵉⵜ ⵏ ⵓⵙⴱⴷⴷⵉ ⵏ ⵓⵙⴳⵓⴼⵙⵓ ⵏ ⵍⴱⴰⵏⴽ ⵏ 

ⵍⵎⵖⵔⵉⴱ, ⴷ ⵎⴰⵙ ⵖⵔⵉⵖ ⵎⴰⵕⵕⴰ ⵉⴱⴹⵉⵢⵏ ⵏⵏⵙ, ⵉⵍⵉⵖ ⵔⵎⵙⵖ ⵇⴰⵃ ⵉⵎⵏⵣⴰⵢⵏ ⵏⵏⵙ ⴷ 

ⵜⵙⵇⵇⵏⵜ ⵏⵏⵙ ⴰⴽⴷ ⵓⵎⵓⵙⵙⵓ ⵉⵏⵓ ⴰⵣⵣⵓⵍⴰⵏ. 

ⴰⵔ ⵙⵙⵓⵖⵓⵏⵖ ⴰⵡⴷ ⵙ ⵓⵣⵔⴰⴽ ⵉⵏⵖⴷⵏ ⵏ ⵉⴱⴹⵉⵢⵏ ⵏ ⵜⵙⵔⵜⵉⵜ ⴰⴷ. 
 
 
 
 
 

ⴳ…………………….., ⴷⵉ………………….. 
 

(ⵉⵣⵡⴰⵔ ⴰⵙⴳⵎⴹ ⵢⴰⵏ ⵓⵡⵏⵏⵉ 

ⵉⵜⵜⵢⴰⵔⴰⵏ ⵙ ⵓⴼⵓⵙ ⵉⵜⵜⵉⵏⵉⵏ 

« ⵉⵜⵜⵡⴰⵖⵔⴰ ⴷ ⵉⵜⵜⴰⵡⵙⵖⵥⴰⵏ ») 

 
 
 
 
 
 


